
1.  Localización e superficie. 
 

A zona proposta neste concello sitúase na parroquia de Anceu (Santo André), situada ao sueste 

do concello de Ponte Caldelas. Para establecer estas superficies realizáronse reunións cos 

responsables do concello, e visitáronse as zonas obxecto.  

Algúns dos criterios xerais establecidos para a selección destas superficies acordadas cos 

responsables do concello e dentro das directrices do proxecto FORVALUE, foron: 

- Preferentemente superficie privada (de toda tipoloxía privada). 

 

- Preferentemente superficies nas que se pode lograr maior resiliencia fronte aos 

incendios forestais, ben porque xa houbo incendios ou o risco de que se xeren é moi 

elevado. Nesta zona elixida detéctase afeccións por incendio de gran magnitude no 

pasado.  

 

- Preferentemente zonas con certo grao de abandono ou infrautilización en uso, que 

encaixan co punto anterior, xa que a maior abandono, maior risco de incendio grave.  

 

- Preferentemente unha superficie mínima para poder establecer modelos variados, 

casuísticas diversas e que poidan encaixar en futuras posibles figuras de recuperación 

ou posta en valor.  

 

- Preferentemente unha superficie máxima que non supoña unha limitación do estudo 

ao necesitar un traballo previo non materializable en tempo e forma.  

 

- Preferentemente superficies con certo interese previo na zona en dar usos e 

actividades que, aínda non sendo actuais (por exemplo asociacións ou similares xa 

constituídas ou en funcionamento), identifícanse como potencialmente factibles tras 

proposta de modelo.  

 

- Preferentemente zonas que non teñan xa un uso actual establecido, ou que teñan 

certo grao de xestión xa consolidada.  

Figura 1: Localización xeral e específica da zona seleccionada. 

 

Na zona seleccionada no concello de Ponte Caldelas, a superficie total aproximada e o número 

de referencias catastrais que se obteñen son as seguintes: 

 

DATOS CATASTRO (2021) DATOS SIGPAC (2021) 

Superficie: 28,65 ha Superficie: 28,65 ha 

Parcelas: 631 Parcelas: 572 
 

Inclúense as dúas referencias empregadas para localizar a superficie de aplicación do modelo 

proposto, así como os valores de referencias catastrais que se obteñen ao estudalas. No 

estudo pormenorizado, estes valores poden axustarse e corrixirse.  

Inclúese a continuación unha representación 3D (elaborada con Google Earth) na que se 

aprecia a distribución da parcelación en relación ao relevo do terreo.  

Imaxe 1. Fonte Google Earth 

 

2. Descrición da zona delimitada. 
 

2.1. Límites. 

 

Oeste: leiras 
particulares. 

 

Norte: leiras particulares e 
núcleo rural de Anceu . 

Leste: núcleo rural de 
Anceu. 

 Sur: carreiro. 

2.2. Características principais.  

 

2.2.1. Características físicas. 

 

A zona obxecto de estudo presenta altitudes que varían entre os 75 e os 318 msnm. Pertence á 

conca do río Verdugo-Oitavén, formando parte da Demarcación Hidrográfica Galicia-Costa.  

As pendentes son maioritariamente suaves (menores do 15%) ou moderadas (15-30%) aínda 

que pequenas superficies atópanse no rango do 30-45 % (área central da zona do proxecto). 

No terzo Norte predominan as orientacións Sur e Oeste; no terzo central as Norte e Leste e, no 

terzo meridional, existen zonas orientadas ao Sur, Oeste e Norte. 

Xeoloxicamente atópase nunha zona formada por rochas graníticas pertencente ao macizo 

Pontevedra-Morrazo-Castrove-Mondariz-leboreiro, que dá lugar a chans con grao de 

permeabilidade baixo e porosidade intergranular, con maior profundidade nas zonas baixas 

das ladeiras. 

 

2.2.2. Clima. 

 

Trátase dun clima Oceánico húmido de transición, que posúe algún trazo do clima do interior 

galego. As temperaturas en inverno son frías (media de 7 °C, xeadas e neves moi ocasionais 

aínda que presentes nos vales). No verán, temperaturas tépedas cunha media duns 18 °C. A 

pesar destes valores as noites de verán adoitan ser frescas, alcanzándose unha temperatura 

media de mínimas de 13 ºC. As precipitacións son moi notorias achegándose aos 1.950 mm 

anuais. A seca estival propia das Rías Baixas queda moi atenuada. Outro tipo de precipitación 

presente na zona é a néboa, que se fai máis patente nos meses de outubro, novembro, agosto 

e setembro (provocando unha humidade relativa alta). 

 

2.2.3. Afeccións sectoriais. 

 

Cabe destacar a existencia das seguintes afeccións sectoriais na zona obxecto do proxecto: 

 Elementos patrimoniais: non existen na superficie de estudo. 

 Liña eléctrica na zona Este. 

 Canles fluviais que verten as súas augas ao regacho de O Torno. 

 Zona de presenza potencial da especie de ave incluída no Catálogo galego de especies 

ameazadas Escribenta das canaveiras (Emberiza schoeniclus L.subsp. lusitanica 

Steinbacher).  

 Estrada na zona SE. 

 Redes de faixas de xestión de biomasa segundo Lei 3/2007, do 9 de abril, de 

prevención e defensa contra os incendios forestais de Galicia. 

 

2.2.4. Outros datos de interese. 

 

Cabe destacar que toda a superficie de estudo está incluída no TECOR “Verdeseixo” (PO-

10.147).  

En canto á clasificación urbanística, a zona obxecto de estudo atópase sobre chan rústico 

ordinario, segundo a Lei do Solo de Galicia 2/2016. 

Con respecto á propiedade das parcelas obxecto de actuación, son de natureza privada, sendo 

a superficie media por parcela dun 450 m². 

 

2.3. Estado actual.  

 

Na seguinte imaxe móstrase a zonificación dos usos actuais da zona de estudo. 

Figura 2: zonificación de usos actuais 

 

Usos forestais: toda a metade Norte da superficie de estudo está dedicada a usos forestais, 

con eucaliptales e masas de frondosas (principalmente Quercus robur e Castanea spp.), a 

maior parte sen xestionar adecuadamente. Na metade Sur aparecen masas de frondosas 

autóctonas con pés dispersos de Eucalyptus globulus na parte máis meridional e Pinus pinaster 

na central. 

Imaxe 2: masa de frondosas autóctonas con pés dispersos de eucalipto 

 

 

Imaxe 3 : Eucaliptal  

Uso gandeiro: zona de pasteiro no extremo APROVEITAR mediante gando ovino e zona 

abandonada na zona suroccidental. 

 

 

 

Imaxe 4: Prado, colmenar  e masa de frondosas en núcleo rural de Anceu.  

 

Cabe destacar tamén a existencia de muros rústicos de pedra ao longo algún dos camiños que 

discorren pola zona (a ambos os dous lados ou nunha soa marxe). 

3. Planos. 
 

A continuación inclúense unha serie de planos que fan referencia á localización da superficie 

de estudo, unha ortofoto (ano 2020) co parcelario de catastro, para mellor interpretación do 

mosaico existente, e finalmente un plano da zonificación dos usos actuais detectados no 

momento da realización do estudo.  

 

3.1. Localización. 

3.2. Ortofoto. 

3.3. Zonificación usos actuais. 

